
Shri Dharmika Stotram

ಶ್ರೀಧಾರ್ಮಿಕಸ್ತೋತ್ರಂ

(ವಸಂತತಿಲಕಾ ವೃತ್ತಂ)
ಶ್ರೀವಾಸುದೇವ-ವಿಮಲಾಮೃತ-ಧಾಮವಾಸಂ
ನಾರಾಯಣಂ ನರಕತಾರಣ-ನಾಮಧೇಯಂ .

ಶ್ಯಾಮಂ ಸಿತಂ ದ್ವಿಭುಜಮೇವ ಚತುರ್ಭುಜಂ ಚ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 1..

ಶಿಕ್ಷಾರ್ಥಮತ್ರ ನಿಜಭಕ್ತಿಮತಾಂ ನರಾಣಾಂ
ಏಕಾಂತ-ಧರ್ಮಮಖಿಲಂ ಪರಿಶೀಲಯಂತಂ .

ಅಷ್ಟಾಂಗಯೋಗ-ಕಲನಾಶ್ಚ ಮಹಾವ್ರತಾನಿ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 2..

ಶ್ವಾಸೇನ ಸಾಕ-ಮನುಲೋಮ-ವಿಲೋಮವೃತ್ತ್ಯಾ
ಸ್ವಾಂತರ್ಬಹಿಶ್ಚ ಭಗವತ್ಯುರುಧಾ ನಿಜಸ್ಯ .
ಪೂರೇ ಗತಾಗತ-ಜಲಾಂಬುಧಿನೋಪಮೇಯಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 3..

ಬಾಹ್ಯಾಂತರಿಂದ್ರಿಯಗಣ-ಶ್ವಸನಾಧಿದೈವ-

ವೃತ್ಯುದ್ಭವ-ಸ್ಥಿತಿಲಯಾನಪಿ ಜಾಯಮಾನಾನ್ .

ಸ್ಥಿತ್ವಾ ತತಃ ಸ್ವಮಹಸಾ ಪೃಥಗೀಕ್ಷಮಾಣಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 4..

ಮಾಯಾಮಯಾ-ಕೃತಿತಮೋಽಶುಭವಾಸನಾನಾಂ
ಕರ್ತುಂ ನಿಷೇಧಮುರುಧಾ-ಭಗವತ್ಸ್ವರೂಪೇ .

ನಿರ್ಬೀಜ-ಸಾಂಖ್ಯಮತ-ಯೋಗಗ-ಯುಕ್ತಿಭಾಜಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 5..

ದಿವ್ಯಾಕೃತಿತ್ವ-ಸುಮಹಸ್ ತ್ವಸುವಾಸನಾನಾಂ
ಸಮ್ಯಗ್ವಿಧಿಂ ಪ್ರಥಯಿತುಂ ಚ ಪತೌ ರಮಾಯಾಃ .
ಸಾಲಂಬಸಾಂಖ್ಯಪಥ-ಯೋಗಸುಯುಕ್ತಿಭಾಜಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 6..

ಕಾಮಾರ್ತ್ತ-ತಸ್ಕರ-ನಟವ್ಯಸನಿ-ದ್ವಿಷಂತಃ

ಸ್ವಸ್ವಾರ್ಥ-ಸಿದ್ಧಿಮಿವ ಚೇತಸಿ ನಿತ್ಯಮೇವ .

ನಾರಾಯಣಂ ಪರಮಯೈವ ಮುದಾ ಸ್ಮರಂತಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 7..

ಸಾಧ್ವೀ-ಚಕೋರ-ಶಲಭಾಸ್ತಿಮಿ-ಕಾಲಕಂಠ-

ಕೋಕಾ ನಿಜೇಷ್ಟವಿಷಯೇಷು ಯಥೈವ ಲಗ್ನಾಃ .
ಮೂರ್ತೌ ತಥಾ ಭಗವತೋಽತ್ರ ಮುದಾತಿಲಗ್ನಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 8..

ಸ್ನೇಹಾತುರಸ್ತ್ವಥ ಭಯಾತುರ ಆಮಯಾವೀ
ಯದ್ವತ್ ಕ್ಷುಧಾತುರಜನಶ್ಚ ವಿಹಾಯಮಾನಂ .

ದೈನ್ಯಂ ಭಜೇಯುರಿಹ ಸತ್ಸು ತಥಾ ಚರಂತಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 9..

ಧರ್ಮಸ್ಥಿತೈ-ರುಪಗತೈರ್ಬೃಹತಾ ನಿಜೈಕ್ಯಂ
ಸೇವ್ಯೋ ಹರಿಃ ಸಿತಮಹಃಸ್ಥಿತದಿವ್ಯಮೂರ್ತಿಃ .
ಶಬ್ದಾದ್ಯರಾಗಿಭಿರಿತಿ ಸ್ವಮತಂ ವದಂತಂ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 10..

ಸದ್ಗ್ರಂಥನಿತ್ಯ-ಪಠನಶ್ರವಣಾದಿ-ಸಕ್ತಂ
ಬ್ರಾಹ್ಮೀಂ ಚ ಸತ್ಸದಸಿ ಶಾಸತಮತ್ರ ವಿದ್ಯಾಂ .

ಸಂಸಾರಜಾಲ-ಪತಿತಾಖಿಲ-ಜೀವಬಂಧೋ
ತ್ವಾಂ ಭಕ್ತಿಧರ್ಮತನಯಂ ಶರಣಂ ಪ್ರಪದ್ಯೇ .. 11..

ಇತಿ ಶ್ರೀಶತಾನಂದಮುನಿವಿರಚಿತಂ ಶ್ರೀಧಾರ್ಮಿಕಸ್ತೋತ್ರಂ ಸಂಪೂರ್ಣಂ .

